
Ez da oso ohikoa bi emakume iza-
tea thriller baten protagonista. “Ez 
dakit zergatik generoak gizon-itxu-
ra duen, ez luke hain mugatua izan 
behar; nire ustez oso inportantea da 
protagonistak bi emakume heldu iza-
tea, arautik ateratzeko eta zerbait ez-
berdina egiteko”, dio zinemagileak. 

Emma Suárezek eta Nathalie Pozak 
Goya sari bana jaso berriak zituzten 
Serraren ekoizpenean lanean hasi zi-
renean. Binomioak ondo funtzionatu 
zuen. “Sekuentzietan biak bakarrik 
koinziditzen zutenean, hazi egiten zen 
guztia; elkar elikatzen ziren”, azaldu 
du Serrak.

70 binladens Koldo Serraren hiru-
garren film luzea da. Sitgesko zine-
ma-jaialdian estreinatu zen, iaz, eta 
martxoan hasi zuen bere iblbide ko-
mertziala. “Capitana Marvel eta Mula 
filmekin batera atera ginen eta jaki-
nekoa da lehendabiziko asteburuan 
lehiatila ez baduzu lehertzen hilda 
zaudela”, dio zuzendari bilbotarrak, 
“baina gaur egun filmek bizitza bat 
baino gehiago dituztenez gero, biga-
rren eta hirugarren bizitza bat izaten 
ari da filma, besteak beste, platafor-
mei esker”.

Gernika egin zuenetik, Serra te-
lebista munduan murgilduta ibili den 
arren, hamar urtez lantzen aritu da 
Zinemiran ikus daitekeen 70 binlan-
dens luzea. Lapurreten inguruko is-
torio klasiko batekin itzuli da thriller 
generora. Raquel (Emma Suárez) 
egoera larrian dago 35.000 euro lortu 
behar dituelako eta hogeita lau ordu 
besterik ez dauzkalako bankuaren-
gandik mailegua lortzeko. Gestioa 
egiten ari dela, ia lortu duenean, bi 
lapur (Nathalie Poza eta Hugo Silva) 
sartzen dira sukurtsalean.

70 binladens

Thriller generoaren generoa 
aldatzeko momentua iritsi da

 “Inportantea da 
protagonistak bi 
emakume heldu izatea, 
arautik ateratzeko 
eta zerbait ezberdina 
egiteko”

MONTSE CASTILLO

Pertsonaia nagusiak, Raquel eta 
Lola, elkarren artean oso desberdinak 
dirudite, baina filmak aurrera doan hei-
nean, komunean asko dutela kontu-
ratzen da ikuslea. “Bi emakume des-
esperatu dira, bakoitza bere erara; 
biak dira oso indartsuak eta helburu 
oso argia dute”, azaldu du zinema-
gileak. Irtenbiderik gabe geratzean, 
etsipenari aurre egin eta pertsonek 
aurrera ateratzeko daukagun inda-
rrari buruzko filma da Serrarena. Ikus-
leak biekin enpatizatzen du, bahitua-
ren ikuspuntuarekin bat egin dezake 
eta aldi berean lapurrenekin.

Zuzendariak aitortzen duenez, oso 
film kontrolatua zen, bai gidoiari da-
gokionean, bai ekoizpenaren aldetik. 
Lokalizazio gutxitan grabatuta dago 
–bankuko sukurtsalean eta kanpoko 
plazan, nagusiki– eta kronologikoki 
filmatzeko aukera izan zuten. Hone-
la azaltzen du zinemagileak: “gainbe-
heran dagoen mundu bat islatu na-
hi nuen, eta horretarako, sukurtsalari 
itxura ‘kostunbrista’ eman genion eta 
Bilboko Santutxu auzoko Haro Plaza 
pertsonaia bat gehiago bihurtu ge-
nuen, topikoa dirudien arren”. Protago-
nista erori den segada modu fisikoan 
eta errealean irudikatzen laguntzen du 
espazioak, kontakizunean. “Aurkitzen 
oso zaila den Bilbao gris eta erdoildua 
atera nahi nuen; La estanquera de Va-
llecas, El pico eta kinki zinemagintzan 
agertzen zen giro hura berregin nahi 
nuen”, dio Serrak.

Koldo Serra zuzendaria.

